
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулсан Д. Лхамжав

	 

	Оросын их бичгийн хүн Николай Семён Лесков (1831—1895) олон сайхан зохиол туурвижээ. Манай уншигчид түүний «Зовлонгийн далай», «Солгой дархан», «Араатан номхотгогч» гэх мэт дээж зохиолуудыг эх хэлээрээ уншсан юм.

	Н. С. ЛЕСКОВ бурангуй засагт хуучин хаант Оросын үнэн байдал, ард түмний ядуу зүдүү амьдралыг яруу тод харуулахын хамт тэдний эрмэлзэл, шударга ёсыг мөрөөдөж, харгис дэглэмийг ёроолоор нь егөөдөж илчилдэг ардчилсан, реалист үзэлтэй хүн байж. Энэ түүвэрт «Холог», «Ялимгүй алдаа», «Эхийн хайр хэтэрсэн нь», «Цойлдогч» гэх мэт амьдралын их сургамжтай, ёс суртахууны сэдэв голчилсон тууж, өгүүллэгийг уншигч олондоо толилуулж байна.



	



	ЭХИЙН ХАЙР ХЭТЭРСЭН НЬ

	 

	«Танихгүй хүний тэмдэглэл»-ээс

	 

	Шүүхийн иргэний төлөөлөгч агсны бэлэвсэн гэргий, балчир хүү Игнатийн хамт амь зуулга сайтай хоцорч хамаг ухаанаа хүүгийнхээ хүмүүжилд зарж, салхинд цохиулах, өвчин тусахаас хамгаалж, бас элдэв муу юмнаас хүүхдийн ухаан санаа эвдэрч мэднэ хэмээн элдэв яриа, эвгүй муу үгээс ч хаацайлдаг байлаа. Ингээд үүргийн худалдаачин, талхчин хоёроос өөр хэнийг ч, ганц ч эр хүнийг гэрээрээ шагайлгахгүй, гагцхүү ном мөргөлийнх нь багш Павел ламтан л сар бүрийн шинийн нэгэнд тэднийхээр орно. Тэр бол нуруу өндөр, юмыг ултай ухаардаг, бас яриа дундаа алиалах нь цөөнгүй хүн. Өөрийгөө шүтдэг авгайн байдлыг цаагуур нь ойлгох тул ном судрынхаа явдлыг дуусгасан дараа аяга цай ууж юухан хээхнээр ам хөдөлгөх зуур бэлэвсэн авгайн даруу зан, арвич хямгачийг магтахын хажуугаар чи Игнатаа гэрийн шивэгчдээс өөр хүн хартай танилцуулахгүй хаашаа ч гаргахгүй хорих юм, энэнээс болж хүү чинь эр хүний маяггүй, жижиг охин шиг, бүр үнэнийг хэлбэл аль альтай нь төсөөгүй болсон байна гэж зэмлэн хэлнэ.

	Игнат тэр үед арван таван нас хүрчхээд байсан хэр нь ямар ч сургуульд орсонгүй.

	Бэлэвсэн авгай, Павел ламбугайн хэлсэн бүхэнд бишрэн шүтэх боловч энэ ашигтай зөвлөгөөний нь авсангүй, янз бүрээр нотлон ятгахад нь өнгөрсөн амьдралаасаа жишээ татан мөчөөрхөнө. Шүүхийн иргэний төлөөлөгч агсан нөхөртэйгөө байхад бишгүй их зовсон, тэр маань ямар нэгтэй ууж эхэлбэл хэчнээн хоногоор гэртээ ирэхгүй, янз бүрийн газраар хэсэж бадралт баг бишгүүрийн ая эгшиг даган дуулж бүжиглэж явдаг хүн байсан гэнэ.

	Тэгж бүжиглээд алга болоход нь авгай их гансардаг байсан болохоор хүүгээ бас эцгийнхээ шийрийг  хатаасан хүн болууж хэмээн их л зовдог байсан нь арга ч үгүй юм биз.

	Павел ламбугай юмыг зөв ухаардаг хүн болохоор: «Эрхэм хатагтай минь, ямар ч үрийг наснаас нь цааш арчилж болдоггүй юм, арчлах гээд байвал сүүлдээ хаяхаас өөр аргагүй юм болчихно» шүү гээд гэнэт залуу хүний амьдралд ер бусын гэмээр зүйл учрах сохор тохиолдол болж юу магад, тэгвэл цаадах чинь бүр барьц алдаад улам ч илүү зовохыг яаж мэдлээ гэхэд авгай учрыг эс ухааран өөрийнхөөрөө зүтгэн Павел ламтны үгэнд оролгүй Игнашийг хорин нас хүртэл эсэн мэнд бөөцийлөн ганцаарыг хормын төдий ч орхихгүйн тулд цэцэрлэг, агуулах газраар дагуулан явж аж ахуйн ажил зааж өгдөг байж. Гэтэл хэрхэвч тохиолдох ёсгүй гэж бодож байсан учрал огт санаандгүй байтал нь сэмхэн гэтэн ойртох шиг болоод төдхөн яахын ч аргагүй илрэх нь тэр.

	Бэлэвсэн авгай нэг ахтай. Тэр нь цэргийн сумангийн дарга байгаад алба огцорсон хүн байлаа. Хоёр зуун мод газрын тэртээ эдлэндээ суух бөгөөд ямагт морин албаны хүн маягаар аж төрөх тул садан төрлийнхөө бүсгүй хүмүүсийг гэр орондоо ирэхийг хүсэхгүй, гагцхүү гэртээ суух хар элгийн авгай хүүхнүүдийн ялгаж өгсөн зотон даавуу, бөсөөс жилд хоёр удаа баяр ёслолын үеэр бэлэг болгон ирүүлэх тул зүс барааг нь тун ховор хардаг байжээ. Гэтэл хорвоод юм бүхэн төгсгөлтэй байдаг юм хойно цэргийн дарга агсан ах нь нас сүүдэр далан гурав хүрэхэд үхэх ээлж ирж, хадан гэр ойртлоо гэдгээ мэдээд бэлэвсэн дүү буйгаа саналхийлж дүү зээ хоёртойгоо үхэхээсээ өмнө уулзахыг хүсэж байна хэмээн хүн явуулжээ.

	Павел ламбугайн хэлж байсан гайтай тохиол отож байсан мэтээр гэнэт дайрчээ, юу гэвэл авгай үүний өмнөхөн пүнзнийхээ дээдэх саваа модноос мах өлгөх гэж шатаар авирч байж унаад хөлөө сүрхий булгалан хэвтэрт орж явж чадахгүй болоод амьд явах хоногийн тоо дуусаж буй ах дээрээ яагаад ч очиж чадахааргүй болжээ. Уг нь аж ахуйч, бас эдийн шуналтай хүн болохоор ахынхаа үл хөдлөх хөрөнгөнөөс өөртөө авч эзэн суухыг хүсдэг бөгөөд, эрэлхэг зориг гаргасан гэж засгаас ахад нь шагнаж байсан элдэв эрдэнийн чулуу, шигтгэмэл цаг, зураг хөрөг бүхий даалин мэтийн үнэ цэнэ ихтэй олон сайхан юманд нь хорхойтож билээ. Тэгээд ах нь дураараа дургиж олон авгай хүүхэн тэжээж нүүр өгч суудаг учир тэдэндээ хамаг юмаа бэлэглэж орхих, аль эсхүл хүрч очихоос нь өмнө нас барчихвал ховдог шунахай тэд өөрснөө дур мэдэн юм хүмийг нь авчхаад хожим асуухад: «юу ч байгаагүй» гэх буюу «өөрөө бэлэглэсэн» гэж хэлэх байх хэмээн сэтгэл зовно.

	Ийм юм шөнөжин бодож нойроо хулжаан зүрхээ өвтгөсөөр өглөө болоход үхэх гэж буй ах руугаа Игнатийг ганцаарыг нь гагцхүү өөртөө үнэнч зүтгэгч, урьд салаан даргын эхнэр байсан бэлэвсэн авгайтай хамт явуулж, нагац ах дээрээ очоод нас баран бартал нь сахиж хайр сэтгэлийг нь булаахыг бод гэж захихаар шийджээ.

	Тэр өглөөгөө морин жууз бэлдэж, Игнат, салаан даргын бэлэвсэн авгай хоёрыг замд гарахад бэлд хэмээн зарлигдахын зэрэгцээ Павел ламтанд хүн явуулж, өглөөнийхөө мөргөлөөс шууд манайд ирж «алсын замд гарах хүүд» минь замдаа сайн явж ирэхийн хийморийн сан тавьж адис хүртээж өгөхийг гуйжээ.

	Павел ламбугай бэлэвсэн авгайн урьсан ёсоор ирээд хэвтэрт байгааг нь бодож мөргөж залбирах боломж өгөх гэж өрөөнд нь уншлагаа дуудав. Алсын замд гарахаар завдан буй хүүд зөөхийтэй тугалын элэг, хуушуурыг эхнийх нь өрөөнд оруулж өгсөн тул Павел ламбугай Игнатийн хамт хоол зооглох зуур эхийнх нь гуйсан ёсоор нагацындаа очоод яах ийхийг сургамжлан захив:

	— Нялх хүүхэд шиг битгий байгаарай. Эх чинь хамт явж чадахгүй, ингэхээр, юм болгонд эхээсээ асууна гэж бүү бод; өөрийнхөө ухаанаар өөрийгөө удирд; нагац ахдаа эрхэлж, гарыг нь үнсэж, хөнжлийг нь засаж, цаг цагаар эмийг нь халбагаар уулгаж, гоё сайхан үнэ цэнтэй юм хаана юу байгааг нь харж мэдээд тэрийг нь чамд тун сайхан санагджээ гэж ойлготол нь магтаж сайшаа. «Энийг чамд өгье» гээд юм өгвөл бушуухан гарыг нь үнс, өгсөн юмыг нь биеэсээ салгалгүй авч яваад шивэгчин, эмсээс нь нууж далд хийж бай. Бас жаахан байзнаж байгаад ухаан нь саруулших үед урьдын байгуулсан гавьяа, эрэлхэг хатан зоригийг нь магтаж, шагнуулж байсан юмнаас нь харагдахуйц газар тавиад «энийг ч чамдаа өгье» гэтэл нь магтаад л байгаарай. Ийм маягаар голыг нь тасран тасартал бөөцийлж халамжлах байдалтай бай. Хүн байхгүй цагт аминчилж, та бусдад бүү итгэ гэж бусдыг муучил. Хүн байгаад тун болохгүй бол босоод ор дэрийг нь янзлах маягаар чихэнд нь шивнэ. Хэрэв чи миний хэлснийг даган хийж чадвал бүгдийг өөртөө авах төдийгүй надад ч хувь олж ирнэ шүү гэж сургаж заагаад Игнашид сайн явж ирэхийн ерөөл хэлж адислав. Игнат ч салаан дарга агсны бэлэвсэн эхнэрийн хамт замдаа гарчээ. Гэтэл Игнат хотын захад хүрмэгц бэлэвсэн эхнэрийг жуузнаасаа буулган буцаагаад би өөрөө хар толгойгоо дааж чадна хэмээн найдаад ганцаар явжээ. Нагацынхаа нас барсны дараа эсэн мэнд, овоо ч их бэлэг сэлттэй эдлэнгээс нь ч хүртэж гэртээ иржээ. Гэвч хоёр учир шалтгаан зааж гоморхож ирснийг өгүүлбэл: нэгд, талийгаач ганц ч удаа наалдан эрхлэх боломж өгсөнгүй, бас гараас нь эм авч ч уусангүй гэжээ. Хоёрт нойр муутай болж орондоо байнга урваж хөрвөн нойрон дундаа тамшаалах болсныг эх нь ажиглажээ. Яагаад ингэх болсон хоёр дахь шалтгааныг эхдээ хэлж өгөхгүй байв.

	Урьд юугаа ч нуудаггүй хэлдэг байсан хүүгээсээ хүү минь чи яагаад муу унтах болж тамшаалах болов гэж эх нь нэг биш удаа, тэр ч байтугай уйлж унжин асуувч хүү нь амандаа мэдэгдэхгүй юм бувтначхаад хэлэхгүй өнгөрдөг болохоор, талийгаачаас ямар нэг бузар болов уу, үхсэн хүн үзээд айв уу, аль эсхүл тэр бүдүүлэг хүн хүүгийн минь энхрийлж хайрлахыг тоогоогүйд нь гомдсон юм бол уу гэж эх нь бодоод Павел ламтныг хэзээний биширдэг хүн болохоор уншлага уншуулахаар хүн явуулж ирүүлээд бага сага юм зооглох зуур нь «Игнаш минь нэг л биш болжээ, нагац ах дээрээ ганцаар очиж ирснээс хойш их өөр болсон: өдөр бодол болон урвайж, шөнө унтахгүй орондоо хөрвөж тамшаалаад байх боллоо...» гэснээ — Одоо цагт лам хуврагууд ч ид шидэд итгэхээ больсныг би мэднэ. Гэхдээ Самуилын өөрийнх нь жинхэнэ сүнс, авс дотроос дуудаад Сауилд зөнчийн сүүдрийг харуулсан, бас шашны номд ч муу зүгийн юмыг хөөх мөргөл байдаг, тэгэхээр ямар ч болтугай та Игнашийг өөрийн гарт авч хамаг үнэнийг нь олж мэдээд тус болохгүй юу гэж гуйх гэсэн юм, би таныг гэнэт баярлуулах гэж марселин даавуу бошинзоо эвдэж өөрийнхөө гараар жанчны дотоож оёлоо шүү дээ гэв.

	Павел ламбугай: «За тэгье!» гээд нэг гараар цаасанд боолттой жанчны дотоож, нөгөө гараар баян айлын хүү Игнашийг хөтөлж энэ жил интоор хэр зэрэг гарсныг үзэх гэж буй хүн болж цэцэрлэг рүү явж ороод саглагар гэгчийн нэг модны дор очиж жимсийг олон болжмор мөн ч их сүйтгэж байна гэж зааснаа гэнэт хүний зан чанар эвдэрч байна гэж өөр нэг эвдрэлийн тухай сүүрс алдан ярьж эхлэв.

	— Дээрээс, чухам хаанаас бүү мэд, шувуу шиг юм нисэж ирээд сайхан тарьсан зүйлийг тоншиж эхлэх юм. Тэгэхээр чамайг ч гэсэн тэгсэн юм биш биз дээ?

	Огт санаандгүй ийм юм асуусанд нь Игнат барьц алдан бажгадаад,

	— Яг тийм, Павел багштан минь, надад нэг муу юм тохиолдох нь тохиолдсон, ...одоо бас ямар нэг юм үлдсэн байж магадгүй, би ч нүглээсээ болж зовж байна гэв.

	Павел ламбугай толгой сэгсрэн:

	— За ингэе, чи интоорын навчнаас аль далбагар, аль олигтой болсныг нь, ялангуяа болжморын тоншсоноос, тийм нь их амттай байдаг юм, тасалж аваад ир гэхэд цаадах нь нүд ирмэхийн зуургүй бор шувуу тоншсон аль сайн интоороос тасалж үнэ цэнэ ихтэй таваг шиг далбагар том навчин дээр тавиад Павел ламбугайдаа барилаа. Ламтан алимын модны дор өвсөн дээр сууж жанчаа ярснаа навчтай жимсийг нь өвдөг дээрээ тавиад ингэж ярив:

	— За, Игнатий Иваныч найз минь, одоо чи бид хоёр энд хоёулхнаа байна, өөр хэн ч алга, бид хоёрыг дээрээс хамгаас хүчит бурхан л харж байгаа, түүнээс нуух хаах юм гэж байдаггүй юм, тэгэхээр хоёул диваажинд байгаа юм шиг илэн далангүй ярилцъя, чи хамаг юмаа надад хэл; чи ер нь юунаас болж, яагаад биеэ зовоогоод байна, өдрийн цагт урвайгаад шөнийн цагт тайван унтаж чадахгүй тамшаалаад, эхийгээ хүртэл зовооход хүргэдэг чинь юу билээ? Би өвсөн дээр суугаад чиний авч өгсөн интоорыг идээд сууя, харин чи өөрийнхөө нууцыг надад ярь, тэгвэл чамд зовлонгүй болно.

	Игнаша хариуд нь,

	— Ламбугай минь, би өөрөө ч тэгмээр л санагдана. Харин та ээжид л битгий хэлээрэй гэв.

	— Хэзээ ч хэлэхгүй. Энэ үгээ би чамд андгайлъя, ер нь хууль өөрөө лам хүний үгийг тангараг нэхэлгүй итгэдэг юм. Чиний үгийг наманчлал гэж үзэхээ би түрүүн хэлсэн, наманчлал болгож хэлсэн зүйлийг улс төрийн дарга нараас өөр бусад хэнд ч болов хэлэх ёсгүй байдаг юм.

	— Ээжид л хэлэхгүй юм бол би танд нүглээ хэлье.

	— Хэл хэл.

	— Нагац ах дээрээ нас барахаас нь өмнө очиж эрхэлж таалж байгаад эд юм, өв хөрөнгөнөөс нь авах гэж явсан...

	— Тэгээд юу гэж? Энэ бол чиний садан төрлийн үүрэг, энд ямар ч нүгэл байхгүй.

	— Тийм л дээ... Овоо ч их юм авсан, өв гэвэл эдлэнтэй зуун хүн авлаа...

	— За тэгээд! Цааш нь ярихгүй яагаад байна? Эдлэнтэй зуун хүн гэдэг чинь чамлалтгүй. Ингэлээ гээд нүгэл болох юм огт үгүй шүү: надад тийм юм өгөх юм бол би авч л орхино.

	— Та бол авч болохгүй, тариачныг язгууртан тайж л эдлэндээ байлгаж болохоос биш лам нар болохгүй гэж Игнаша хэлэв.

	— Ердөө ч дажгүй: би л бол тариачныг хүнгүй талд нүүлгэн ямар нэг язгууртанд зургаан сарын дотор хямд үнээр зарчхаад өөрөө эдлэнд нь сууна. Ийм юманд нүгэл гэж байхгүй; харин би одоохон интоороо идэж дуусах нь байна, гэтэл чи надад дивангарын мэдээж дэмий юм яриад нүглээ нуугаад байна шүү.

	Ингэж хэлэхэд Игнатий одоо нэгэнт ярих ёстой юмаа хэлэх хэрэгтэй болов гэдгийг мэдээд ярихдаа, нагац ахын дэргэдээс салдаггүй олон авгай хүүхнээс л их ичиж зовлоо, нагац маань хар элгийн тэднийг хамаатан саднаасаа илүү дотночилж, ор дэвсгэрээ засуулж, эм тунгаа гараас нь уух атлаа намайг хавьтуулахгүй хөөж, тэр бүү хэл, доог тохуу хийж байлаа. Авгайчуулын хажуугаар бас тэдний хамаатан садан гэж хөгшин, залуу эмс зөндөө; тэднийг нэг дээр Москвагаас нэг залуу эх баригч, хөөрхөн хар хүү шиг ташуу халимагтай, дугариг царайтай, сэргэлэн цовоо ааштай голланд хүүхэн иржээ. Тэр залуу голланд хүүхэн өвчтөний хажууд сууж уйтгарлах дургүй, сав л хийвэл цэцэрлэг рүү гарч гүйгээд намайг нааш ир гэж дуудаад савлуур орон дээр суулгаж гаансныхаа халуун цогийг үлээлгэдэг байв гэжээ. Бригадын дарга агсныг нас барсан хойно Игнаша гэр өөдөө буцахад хоёр дахь өртөөн дээр алба ширүүн байна гээд морь өгсөнгүй тул арга буюу тэнд хоноглох болжээ. Орондоо ороод дөнгөж дуг хийтэл нь чимээ гарч өөрөөс нь өөр хүнгүй байсан тэр өрөөнд бас л гэртээ буцаж яваад өртөөн дээр морь өгөөгүйн улмаас өглөө хүртэл хүлээх ёстой болсон өнөөх голланд хүүхэн ороод ирж гэнэ. Тэр хүүхэн цув, гадуур даашинзаа тайлж ганц цагаан цээживчтэйгээ үлдээд нөгөө нэг буйдан дээр хэвтэн тамхиа татаж эхэлжээ. Игнатий буруу харж хэвтэн нойр нь их хүрч дахин түр дугхийснээ өнөөх хүүхнийг унтаж уу үгүй юу хэмээн сэмхэн эргэж харвал унтаагүй харин өөдөөс нь хараад инээд алдан уруулаа үнсэх мэт шовхийлгэжээ. Игнатий бушуухан дахин буруу хараад ахин нойрсох гэж оролдсон боловч цаад  хүүхэн нь өглөө болон болтол үнсэж тамшаалах мэт уруулаараа шов шов хийлгэсэн болохоор унтаж чадахгүй байжээ. Өглөө сэрээд явах болоход нөгөө хүүхэн нь алга байж, тэгээд мань эр тэр хүүхэн шиг одоо хүртэл тамшаалах занг нь тавихгүй байгаа юм байж.

	Павел ламбугай ингэж ярихыг нь сонсоод энэ бүгд чинь зүүд байсан биш биз дээ? гэж асуухад Игнатий бүгдийг сэрүүн байхдаа үзсэн сонссон маань баттай юм шүү гэжээ. Тэгэхээр нь Павел ламбугай интоороо идэж дуусган даливс дээр наалдсан жимсний хэдэн ясыг сэгсэрч даливсаа Игнатийн толгой дээр тавьж аяархан алгадсанаа:

	— Чи сүрхий хүн юм, магтууштай! Тэр удаа ч цэвэр, нүгэлгүй гарчээ. Харин чи одоо энэ навчийг толгой дээрээ чангахан бариад энэ модон дундуур явсан замаар сүүлчийнхээ бодлыг толгойноосоо гаран гартал яваад бай, тэр хооронд би ээж дээр чинь очоод чиний нууцыг хэлэхгүй, харин санааг нь амрааж чамайг урьдынх шигээ унтдаг, хэд дахин сэрэвч амархан унтдаг болгохын тулд яах ийхийг хэлж өгье гэв.

	Игнашийг толгой дээрээ даливстайгаар цэцэрлэгийн модон дотуур явуулаад Павел ламбугай бэлэвсэн эх дээр нь очиж,

	— Таны биеэрээ хүн болгосон хүү, та хоёрт хэлэхээр юу байх вэ. Тамирыг нь сорьж үзлээ, нүгэлтэй юм юу ч алга гэхэд бэлэвсэн авгай загалмайлан залбираад цааш нь сониучирхахад Павел ламбугай хамгийг тооцсонгүй:

	— Би Игнатад амласан, бас албаа бодсон ч хэлж чадахгүй, яагаад гэвэл тэр бид хоёрын нууцлан ярилцсан зүйлийг гагцхүү улс төрийн эрхтнүүдэд л юу юм гэхээс биш бусдад хэзээ ч хэлж болохгүй. Харин та нэгэнт эх нь юм болохоор сэтгэлийг чинь амраахын төлөө танд тус болох үг зөвлөнө гэхэд бэлэвсэн авгай:

	— Ламтан минь, өршөөж соёрхоорой. Дарь эхийн дүйцэн өдрөөр би тандаа цэцгэн хээтэй ноосон бүс нэхнэ гэлээ.

	— За яах вэ, харин та миний хэлэх үгийг сайтар сонсоод ёсоор хийгээрэй.

	— Тэгэлгүй яах вэ ламтан минь, тэгэлгүй яах вэ заавал тэгнэ.

	— Та өөрөө өвсний шүүдэр арилахаас өмнө өглөө эрт үүрээр босоорой.

	— Босъё оо, Павел ламтан минь, үүрээс ч өмнө босъё.

	— За тэгвэл, өвсөнд хүрээгүй, цоо шинэ хадуур олоорой.

	— Миний пинд хоёр шинэ хадуур бий.

	— Та тэр хадуураа аваад ганцаараа цэцэрлэгтээ орж алим нь улаарсан, бусдаасаа буржгардуу тийм модыг харж олоорой.

	— Тийм мод надад бий шүү.

	— Та тэр хавийнх нь өвснөөс эх хүнийхээ ариун цагаан гараар өөрөө хадаж наранд хатааж нэг тэвэр хуурай өвс бэлдээрэй.

	— Бүгдийг хэлсэн ёсоор тань хийе.

	— Тэгээд тэвэр өвсөө идүүл дээ.

	— Хэнд?

	— Яагаа вэ, цаад хүүдээ, Игнатийдаа.

	Бэлэвсэн авгай гайхан:

	— Юу гэсэн үг юм, миний хүү мал болж байна уу? гэхэд

	— Малаар барах уу даа. Жинхэнэ үхэр гэжээ.

